
Niuertarfiit nerisassianik tuniniaasartut 
Suliffeqarfiit nerisassianik tuniniaasartut tamarmik akuerineqartussaapput. Suliffeqarfiup sumut 

akuerineqarnera eqqumaffigiuk. Ilitsersuut una taamaallaat suliffeqarfinnut nerisassianik tuniniaanissamut 

akuerisaaniartunut atuuppoq. 

Illutaa  

Suliffeqarfimmik nerisassiorfiusussamik aallartitsinnginnermi pingaartuuvoq illup siunertamut 
naleqquttuunissaata qulakkeeqqaarnissaa. Illutaani ilaatigut makku pigineqassapput: 

- Erngup imerneqarsinnaasup pitsaassusissaatut pitsaassusilimmik naammattumik kuuginnartumik 
imeqassaaq. 

- Kuuffiit naleqquttut/pitsaasut aserfallatsaaliorneqarsimasullu  
- Eqqaaveqassaaq, eqqakkat eqqiluisaarfiusumik katersorneqarsinnaanngorlugit, 

uninngatinneqarsinnaanngorlugit peerneqarsinnaanngorlugillu.  
- Sulisut inaat atisaasiviillu. 
- Sulisunut perusuersartarfik asaffissartalik.  

Init 

Siunertamut, tassa tuniniaanermut toqqorsiveqarnermullu naleqquttunik ineqassaaq, kiisalu 

nillataartitsiveqarlunilu qerititsiveqassalluni. Init eqqiluisaarfiusumik iluseqartinneqassapput. Qaatungiusut 

sukumiisumik eqqiarneqarsinnaassapput. 

Nerisassiat avatangiisinit mingutsinneqarsinnaajunnaarneqarnissaat qulakkeerneqassaaq. Naammattumik 

nalinginnaasumik sarfatortumilluunniit silaannarissarfeqassaaq. Uumasupiluit akiorneqassapput 

suliffeqarfiullu taakkununnga illersorneqarnissaa qulakkeerneqassaaq, ass. silaannarissarfiit isaaffiini 

sullinernut qassutaasalersuinikkut. 

Pequtit  

Pequtit eqqiaruminartuussapput saligaatsuutikkuminartuullutillu. 

Nerisassianik uninngatitsineq  

Nioqqutissanik nillataartitanik qerisunilluunniit tuniniaanissamut akuersissuteqartoqassappat 
uninngatitsinissamut naleqquttunik atortorissaaruteqassaaq. 
Nillataartitsiviit qerititsiviillu 
kissarnersiuteqartinneqassapput. Aamma 
kissalaartitsiviusinnaasut uuttuisinnaasunik 
kissarnersiuteqartinneqassapput. Suliffeqarfiup nammineq 
nakkutilliineranut atatillugu kissassutsip/nillissutsip 
nakkutiginissaa nalunaarsornissaalu suliffeqarfiup 
akisussaaffigaa. 
 
Kissassutsimut/nillissutsimut killigititat: 

- Ini nillataartitsivik nillataartitsivillu: 
Qaffasinnerpaamik 5°C 

- Init qerititsiveqarfiit qerititsiviillu: 
Qaffasinnerpaamik -18°C   

- Sikaaviit kissalaartitsiviusut: Minnerpaamik 65°C 

Nioqqutissat 

Nioqqutissat najoqqutassiat malillugit uninngatinneqassapput nutaajullutik peqqinnartuullutillu. 

Taamaattumik nioqqutissat ullussaat qaangiuttoorsimasut tuniniaqqusaanngillat.  Taamaattorli niuertarfiit 

sikusartumiittut sikuunerata nalaani (niuertarfimmut nioqqutissanik nutaanik tikittoqarsinnaannginnerani) 

inuussutissanik ullussaminnik qaangeereersimasunik tuniniaasinnaapput.  Taamaaliortoqarsinnaavoq 

nioqqutissaq ima nalunaaqutsigaasimappat: ”bedst før” imaluunniit ”mindst holdbar til”, aamma 

ullussarititaasup qaangiutereernerani nerisassap nerineqarsinnaanera peqqissutsikkut 

mianernartuunngitsoq tunisassiortumit uppernarsarneqarsinnaappat.  Taamaattorli tamanna 

atuutissanngilaq nerisassanut asiujasunut ”sidste anvendelsesdato”-mik nalunaaqutserneqarnikuusunut, 

aamma nerisassanut ullussaata qaangiuteriilaarnerani nerineqarnerini peqqissutsimut 

mianernarsinnaasunut. 

Nioqqutissat asiusimasut tuniniaqqusaanngillat. 

Nammineerluni nakkutilliineq 

Suliffeqarfiup eqqiluisaarfiunissaanik nakkutilliinissaq suliffeqarfiup nammineq isumagissavaa. Tamanna 

pissaaq nammineq nakkutilliinikkut, tamatumani ass. eqqiaaneq, uninngatitsinermi kissassutsip/nillissutsip 

misissorneqarnissaanut pilersaarusiortoqassalluni.  

Eqqiaaneq 

Init eqqiluisaartinneqarsinnaanngorlugit akulikitsumik eqqiaasoqartassaaq. Tunillannartuiaatinik atuinerup 

kingorna qaatungiusut nerisassianut attuutsinneqartussat imermik asanneqartassapput. Tunillannartuiaatit 

akuerisat Suliffeqarfiit inuussutissaleriffiusut pillugit Namminersornerullutik Oqartussat nalunaarutaat nr. 

21, 27. juli 1998-imeersumi ilanngussaq 1-imi nassaarineqarsinnaapput. 

Nioqqutissanik poortorneqanngitsunik tuniniaaneq  

Nerisassianik poortorneqanngitsunik tuniniaanermi inuttut eqqiluisaarluinnarnissaq pingaaruteqarpoq. 

Atortut ullut tamaasa eqqiarneqartassapput tunillannartuiarneqartassallutillu.  

Bake-off  

Bake-offit atorlugit iffiortoqartillugu iffiornermi eqqiluisaarnissaq pingaaruteqarpoq. Iffiorfiup eqqaani 

asaffeqassaaq. 

Inuttut eqqiluisaarluarnissaq pingaaruteqarpoq. 

Init suliarinniffiusut, pequtit atortullu ullut tamaasa eqqiarneqarlutillu tunillannartuiarneqartassapput. 

Toqqortaasivik  

Init toqqortaasiviit torersuullutillu aserfallatsaaliorluarneqarsimassapput. 

Nioqqutissat natermiitinneqassanngillat mingutsitsinaveersaarniarluni. Taamaattumik nioqqutissat 

tamarmik ilisivinniissapput palleniitinneqassallutilluunniit. 

Toqqortaasivimmiittut takulertorneqarsinnaassapput nioqqutissallu akornanni eqqiaasoqarsinnaassaaq, 

kiisalu nioqqutissat ullussamikkut qaangiuttoornissaat nakkutigineqarsinnaassaaq. Nioqqutissat igitassat 

kukkunikkut tuniniarneqarsinnaajunnaarlugit erseqqissumik ilisarnaaserneqassapput. 

Inuttut eqqiluisaarneq 

Suliffeqarfimmi akisussaasup inuussutissanik suliaqarneq, toqqorsineq, nioqquteqarneq, eqqiaaneq 

tunillannartuiaaneq kiisalu inuttut eqqiluisaarneq ipiitsuunerlu pillugit sulisut pisariaqartumik 

ilitsersuunnissaat isumagissavaa. 

Sulisut inuussutissanik passussippata inuttut ipiitsuuneq nakkutigineqarluassaaq. Sulisut tulluartunik 

ipiitsunillu sulinermi atisaqassapput kiisalu ipiitsumik nasaqarlutik. 

Sulisut nerisassat aqqutigalugit tunillaassinnaasunik napparsimanerat nappaateqarneralluunniit 

pasitsaanneqarpat ilisimaneqarpalluunniit inuk pineqartoq nerisassaleriffiusumi sulissanngilaq, nerisassiat 

toqqaannartumik toqqaannanngitsumilluunniit mingutsinneqarsinnaappata (ass. timminneq 

amerlunnerilluunniit). 

Sulisut nutaanik ikeqarpata taakku imermit pitarneqarsinnaanngitsumik matulluinnarneqarsimassapput 

nerisassiat mingutsinneqarsinnaajunnaarlugit. Sulisut eqqiluisaarneq pissutigalugu piumasarineqartutut 

akulikitsigisunik, kiisalu perusuersarnerit kingorna sulinerullu aallartinnginnerani tamatigut assatik 

asattassavaat. Imeq kissartoq, qaqorsaat 

allarutillu ataasiartakkat atorneqassapput. Inini 

suliarinniffiusuni toqqorsivinnilu pujortarneq 

imaluunniit nerinissaq imernissarlu 

akuerisaanngillat.  

Inini suliarinniffiusuni toqqortarinniffiusunilu 

nammineq pigisanik uninngatitsineq 

inerteqqutaavoq. Sulisut pigisaat sulisut 

atisaasivianniitinneqassapput. 

Suliffeqarfiit inuussutissaleriffiusut pillugit apeqqutissaqaruit taava attavigiuk:  

 
Uumasunut Nakorsaqarnermut Inuussutissalerinermullu Oqartussaqarfik   
Aqqusinersuaq 31, 2. tv.  

Postboks 269  

3900 Nuuk 

Oqarasuaat: +299 34 50 00 

 

Mail: uumasut@nanoq.gl 

mailto:uumasut@nanoq.gl,%20nassiunneqassaaq.

